
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

 Г. Дэлэг монголчлов.

	 

	ИЗЕРГИЛЬ ЭМГЭН

	 

	I

	Би энэ үлгэрүүдийг Бессарабид тэнгисийн эрэг дээр Аккерманы орчимд сонсож билээ.

	Нэг үдэш, миний хамт ажил хийж байсан нэг бүлэг молдавчууд усан үзмийн өдрийн хураалтыг гүйцмэгц, тэнгис рүү одоход, би Изергиль эмгэний хамт, үзмийн хонгорцгийн өтгөн сүүдэрт үлдэн, өнөөх тэнгис рүү одогсдын бараа, шөнө дүлийн харанхуйд, бүртэлзэн замхрахыг дуугүй ширтэн, газар хэвтэж байв.

	Тэд дуу дуулан, инээлдэн явцгаалаа. Эрчүүд нь сагсгар хар сахалтай, мөрөө хүрсэн өтгөн бужгар үстэй, хүрэл царайтай, богинохон хүрэм, өргөн шарваар өмссөн, эхнэр хүүхнүүд нь хар хөх нүдтэй хөгжилтэй жавхалзсан мөн л хүрэл царайтай. Үс нь хар мяндас шиг, сул унжуулсан нь бүлээн зөөлөн салхинд наадан, дотор нь уяж сүлжсэн зооснууд жингэнэн дуугарч байв. Салхи жигд өргөн долгилон сэвэлзэвч, заримдаа үл харагдах нэг юм дээгүүр огло үсрэн харайх мэт, хүчтэй ширүүн сэрдхийхдээ хүүхнүүдийн үсийг толгой дээгүүр нь сүртэй жигтэй, дэл шиг өрвөлзүүлэн хөглөрүүлэхэд, тэд үлгэр домгийн юм шиг хачин харагдаж биднээс улам улам холдоход, шөнө, фантаз1 хоёр тэднийг нэн ч сайхан болгож байв.

	Нэг нь хийл хуураар наадан... нэг хүүхэн контральд2 хоолойгоор дуулж, инээх анир сонстож байв...

	Агаарын хийд тэнгисийн хурц үнэр үдэш болохоос өмнөхөн бороонд нэвширтлээ норсон газраас дэгдсэн тоосорхог чийгт уур нэвтрэн шингэжээ. Одоо ч атугай огторгуйд хачин хачин дүрстэй хэсэг хэсэг лэглэгэр үүлс энд ч бөөн утаа шиг саарал буурал үнсэн цэнхэр, тэнд ч хад асгын хэлтэрхий шиг ирмэгтэй, баглагар хар буюу хүрэн харагдахын завсар заалхайгаар тэнгэрийн бараан хөх өөдөс алтан эрхийн одоор чимэглэн эелдэг царайгаар гялалзаж энэ л дуу анир үнэр, үүл, хүмүүс цөм жигтэй сайхан мөртөө гунигтай нэг л гайхамшигт үлгэрийн эх шиг санагдан цөм өсөж бойжиж байтал зогсон үхсэн мэт. Хүний дуу намхран холдохдоо эмгэнэлтэй шүүрс алдах чимээ болон хувирлаа.

	— Чи тэдэнтэй хамт явахгүй яагаа вэ? гэж Изергиль эмгэн толгойгоороо дохив.

	Энэ эмгэний тал хувь нь насанд дарагдаж нэгэн цагт хар байсан нүд нь бүүдгэрэн нулимс гүйлгэнэж, хуурай торжигносон дуу нь хачин хар хар хийж, үг ярих нь яс хавирах адил болжээ.

	— Би явахгүй! гэж намайг хариулахад

	— Хэ, оросууд та нар хөгшин настай төрдөг юм байна. Бүгдээрээ чөтгөр шулам шиг аймаар... чамаас манай хүүхнүүд зэвүүцдэг... гэтэл чи бол залуу тэнхээтэй хүн шүү дээ... гэв.

	Сар гарлаа. Цусан улаан өнгөтэй, агуу мандал нь олон зуун жил хүний махыг залгин цусыг уусан учраас лав ийм тарган өгөөмөр болсон энэ хээр талын хүйс дотроос гарч ирсэн мэт санагдлаа. Бидэн дээр навчны шаан сүүдэр бууж эмгэн бид хоёрыг тор мэт бүрхэн бидний зүүн этгээдээр сарны цэнхэр туяа шингэсэн үүлний сүүдэр тал дээгүүр хөвөн тунгалаг гэгээн харагдав.

	— Ларра тэр ирж явна хараач!

	Би эмгэний гар салганан мойног хуруугаар заасан чигт харвал, тэнд нь олон хэсэг сүүдэр нүүж бусдаасаа бараан, өтгөн нэг нь эгч, дүү нараасаа арай хурдан доогуур явах, тэр нь газарт бусдаас ойр нөгөөдүүлээсээ хурдан хөвөх нэг жаахан бөөн үүлнээс тусаж байв.

	— Тэнд юу ч алга! гэж би хэллээ.

	— Чи чинь эмгэн надаас илүү сохор юм л даа! Тэр, тэр тал дээгүүр бараагнан гүйж явна! 

	Би бас дахин харвал сүүдрээс өөр юу ч олж үзсэнгүй. 

	— Тэр чинь сүүдэр л байна! Юунд та түүнийг Ларра гэж нэрлэнэ вэ? гэхэд, 

	— За тэр чинь мөн дөө. Одоо сүүдэр шиг болчихсон юм — сүүдэр! Тэр чинь мянган жил амьд яваа юм. Бие цус, ясыг нь нар хатааж, салхи элээсэн юм. Хүн омог бардам бол, тэнгэр ингэж залхаадаг юм шүү дээ! гэв.

	— Ямар учиртай юм бэ, та над ярьж өгөөч! гэж би, уудам талд зохиогдсон, сайхан үлгэрүүдийн нэг нь гарах нь гэж бодон гуйлаа. Эмгэн ч энэ үлгэрийг ярьж өглөө.

	 

	Энэ явдлаас хойш олон мянган жил өнгөрчээ. Нар мандах зүгт, тэнгис далайгаас хол их голын орон гэж байдаг, тэр оронд тэсвэрлэшгүй халуун нарнаас хоргодон зайлж болохуйц үлэмж сүүдэр модны навчис, өвсний ишээс хүнд бууж ирдэг.

	Ийм өгөөмөр газартай орон юм байжээ, тэр!

	Тэнд хүний хүчирхэг нэгэн омог аж төрөн мал адуулж ан гөрөө хийхдээ хүч чадал эрэлхэг зоригоо гаргаж ан авын дараа найр цэнгэл хийж дуу дуулан охид хүүхэдтэй нааддаг байв.

	Нэгэн цагт найр наадам хийж байтал огторгуйгаас нэгэн бүргэд бууж охидын дотроос шөнө шиг хар үстэй булбарай нэгэн авхайг шүүрэн авч одоход эрчүүдийн харвасан сум гутамшигтай буцаж ирэн газар дээр бууж байжээ. Тэгэхэд нь тэд өнөөх авхайгаа эрэхээр яваад олсонгүй. Тэгээд л ертөнцөд юм бүхэн мартагддаг шиг өнөөх охиныг ч мартжээ.

	 

	Эмгэн ингэж хүүрнээд санаа алдан дуугүй болов. Үгүйлэх дуу нь цар цар хийж мартагдсан олон зуун жил энэ эмгэний цээж дотор, дурсан санах сүүдэр болон бөөгнөрч үг гомдол гаргаж байх шиг байлаа. Энэ эрэг дээр ч үүссэн байж болох, эрт цагийн үлгэр домгуудын нэгний энэ эхийг тэнгисийн долгион нам гүм дуурайн аялав. Гэтэл хорин жилийн дараа өнөөх хүүхэн ядарч зүдэрч, эцэж турсан царайтай өөрөө буцаж ирэхэд харин, хорин жилийн өмнө өөрөө ямар байсантай нь адилхан гуа сайхан хүчтэй нэг хүү хамт иржээ, тэгэхэд нь хүн түүнээс хаа байгаад ирснийг асуувал бүргэд шүүрч аван ууланд аваачаад эхнэрээ болгон суув гэж хариулав. Хүү нь тэр гэнэ. Эцэг нь хэдий нь байхгүй болжээ. Хүч чадлаа доройтоход тэр эцсийн удаа огторгуй өөд өндөр нисэн хөөрөөд тэндээс далавчаа хунин хаданд хошуугаараа хүчтэй шуугин шааж, хэмхрэн үхэж гэнэ... 

	Бүргэдийн хүүг бүгдээр гайхан харвал, түүнд илүү юм ергүй, зөвхөн нүд нь жигүүртний хаан шиг хүйтэн, бардам ихэмсэг байжээ. Ярьж хөөрөхөд дуртай бол хариулан, эсвэл дуу гарахгүй, овгийн ахлагч өтгөс ирэхэд өөртэйгөө үеийн юм шиг тоомсоргүй ярилцдаг байхад тэдний эгдүү хорсол хөдлөн ирлээгүй зэвтэй өдгүй сум гэж түүнийг нэрлэж түүний зэргийн хэдэн мянган хүн түүнээс хувь илүү настай хэдэн мянган хүн, тэднийг хүндэтгэн үзэж даган захирагддаг юм гэж хэлжээ. Тэгэхэд нь өнөөх хүү өөдөөс нь зоригтой ширтэн, өөртэйгөө жиших хүн нэг ч байхгүй хэрэв бүгдээр тэднийг хүндэтгэдэг бол тэр тэгж чадахгүй гэж хэлж гэнэ шүү.

	Ий! тэгэхтэй нь зэрэг өнөөдүүл чинь бүр ч уурлалдан хилэгнэж:

	— Үүнийг бидний дунд байлгаж болохгүй дуртай зүгтээ яваг гэж гэнэ.

	Хүү тэгэхэд нь инээж дуртай зүгтээ яваад өөдөөсөө гөлрөн ширтсэн нэг сайхан охин өөд очиж дэргэд нь хүрээд тэвэрчээ. Гэтэл тэр нь өөрийг нь шийтгэсэн ахлагчдын нэгний охин байсан тул хүү хэдийгээр гуа сайхан боловч охин эцгээсээ айж, түүнийг түлхэж орхив. Түлхэж орхиод зайлж одоход хүү тэр охиныг цохиж унагаагаад унасан хойно нь цээж бие дээр нь дэвсвэл, амаар нь цус тэнгэр өөд олгойдон, охин шүүрс алдан, могой мэт эвхэрч үхжээ.

	Эмэгтэй хүнийг ингэж алахыг тэд анх удаа үзэж, үзсэн хүн бүхэн айн цочиж нүдээ нээн амнаасаа цус садруулан хэвтээ охин, түүний дэргэд ганцаараа бүгдийн эсрэг бардам зогсон, охины төлөө цээрлэл үзүүл гэж байгаа мэт толгойгоо эс тонгойх хүү хоёрыг ширтэн удтал дуугүй байцгаагаад, сая сэхээ авмагц, хүүг барьж хүлээд, тэр дор нь алахад, дэндүү өчүүхэн бах ханахгүй гэж тэр хэвээр нь орхиж гэнэ.

	Шөнө өсөж торнин жигтэй сэмхэн чимээ анираар дүүрч, зурам хулгана гунигтайгаар шившрэн, үзмийн модны навчин дунд дэвхрэг шил шиг тас няс чичгэнэн, навч нахиа санаа алдан шивнэлдэв. Цусан улаан байсан сарны дүгрэг мандал, газраас холдохдоо царай нь цайрч, цэнхэрдүү харанхуй туяагаа уудам тал руу улам элбэг дэлбэг халгиулав...

	Тийм байтал тэд гэмт хэрэг үйлдсэн этгээдэд оногдуулбал зохих оновчтой ялыг тогтоохоор хуралдан... Адуугаар бие мөчийг нь тастуулъя, гэтэл арай бага хүн бүхэн нэжгээд сум харван шаая гэтэл бас хэрэгсэхгүй болгон шатаая гэхэд түүний яаж зовон тарчлахыг, утаа нь харагдуулахгүй, зүйл зүйлийн санал гаргавч, бүгдийн сэтгэлд тохирсон нь нэг ч үгүй байжээ.

	Гэтэл хүүгийн эх тэдний өмнө сөгдөн, нигүүлсэн уучлахыг гуйх гэхэд, нулимс ч гарахгүй, үг ч олдохгүй. Тэд удаан ярилцан хэлэлцтэл нэг мэргэн хүн баахан бодож, 

	— Ямар учраас тэгсэн бэ? гэж өөрөөс нь асууцгаая гэв.

	Түүнээс учрыг асуулаа. Тэгэхэд нь, 

	— Намайг тайлагтун! би хүлэгтэй, үг хэлэхгүй! гэв.

	Хүлгийг нь тайлтал, тэр:

	— Та нар яах гэсэн юм бэ? гэж тэднийг боолчууд шиг өчин асуухад, 

	— Чи сонссон шүү дээ... гэж мэргэн хариулав.

	— Би үйлдсэн явдлаа юунд та нарт тайлбарлан хэлэх юм бэ? гэхэд

	— Бид нарт ойлгож авахын тул хэрэгтэй. Бардам омогт чи сонс! Юу боловч ялгалгүй чи үхнэ шүү дээ... Чи хийсэн хэргээ бидэнд хэлж аль аа? Бид үлдэн цаашаа амьдрах тул, мэддэгээсээ илүүг мэдэх бидэнд тустай... гэв.

	— Болно, би хэлж өгье. Харин энэ болсон явдлыг би өөрөө буруу ухаж байх ч магадгүй шүү. Би энэ охиныг намайг түлхлээ гэж санасан учраас алсан... Энэ охин бол над хэрэгтэй байсан юм, гэхэд, 

	— Энэ чинь чиний хүүхэн биш шүү дээ! гэцгээв.

	— Та нар зөвхөн өөрсдийнхийгөө хэрэглэцгээдэг гэж үү? Намайг харахад, хүн бүхэн, зөвхөн үг яриа, гар хөлтэй л байх юм... Гэтэл адгуус мал, эхнэр хүүхэд, газар шороо болон, олон олон юмыг эзэмшиж байна гэв. 

	— Хүн авсан юм бүхнээ оюун ухаан, хүчин чадлаар буюу заримдаа амиараа ч төлдөг гэж хүүг хэлэхэд, тэр биеэ амьд байлгах хүсэлтэй гэж хариулжээ.

	Удаан цаг түүнтэй ярилцаад, тэр бол өөрийн биеийг газар дээр ганц би түрүүлнэ гэж санан өөрөөсөө өөр юуг ч үл хардаг байсныг тэд ойлгон, биеэ ямар хэцүү ганцаардуулсныг бодоход аймаар санагдлаа. Түүнд омог отог, эх, мал адгуус, эхнэр юу ч байхгүй, юуг ч тэр хүсэхгүй байжээ.

	— Энэ байдлыг хүмүүс үзээд, яаж цээрлүүлэх тухайгаа дахин шүүмжлэн хэлэлцсэн боловч харин удсангүй өнөөх мэргэн ухаант тэдний шүүмжлэхэд саад бололгүй байгаад

	— Байз, байз! Шийтгэл байна. Аймшигтай муухай шийтгэл: Мянган жил өнгөрсөн ч та нар түүнийг бодож олохгүй! Шийтгэл нь түүнд өөрт нь байна! Тавьж орхи түүнийг, сул дураараа яваг. Энэ бол шийтгэл нь! гэжээ.

	Тэгтэл сүрхий гайхамшигт явдал болон, үүлгүй атал тэнгэр ниргэн, мэргэн ухаантын хэлсэн үгийг батлахад, бүгдээр ёслон мөргөөд, тарцгаав. Өнөөх хүү, одоо огоорогдон орхигдсон гэдэг утгатай Ларра нэрийг олж, орхиж одсон хүмүүсийн хойноос тажигнатал инээн, эцэгтэйгээ адилхан, ганцаараа сул дураараа болон инээлээ. Гэтэл эцэг нь бол хүн биш байсан... Тэр бол хүн. Тэгээд шувуу шиг эрх зоригоороо амьдрах болон, отог омог руу дайран, мал, охид аль дуртайгаа хулган авахад, хүн түүнийг харвавч бие нь их цээрлэлийн үл үзэгдэх бүрхүүлээр бүрхэгдсэн тул сум нэвтрэхгүй, шаламгай гавшгай, хүчтэй, догшин хэрцгий хүнтэй улаан нүүрээрээ уулздаггүй. Хүн түүний зөвхөн алсаас барааг нь харсан байжээ. Тэгж ганцаараа хүнийг тойрон удаан цаг эргэлдэн, ганц хоёр арван жилээр ч барахгүй тэгж явжээ. Гэтэл нэгэн цагт тэр өөрөө хүнд ойртон ирэхэд хүмүүс ухасхийн дайрвал тэр хөдөлсөнгүй, биеэ хамгаалах байдал гаргасангүй. Тэгэхэд нь хүмүүсийн нэгэн тааварлан мэдээд, чанга дуугаар:

	— Хүүе битгий гар хүрцгээ! Тэр чинь үхэх гэж байгаа юм! гэж хашхирав.

	Тэгэхэд нь бүгдээр, өөрсдөдөө хор хүргэсэн тэр этгээдийн үйл лайг хөнгөтгөж, түүнийг алахгүй гэж зогсоцгоов. Зогсоцгоогоод, инээлдэхэд, тэр тэдний инээдмийг сонсон, бие нь чичирч, хэнхдэгээ даран цээж бие дээрээ нэг юм эрж, эрж, гэнэт чулуу шүүрэн, хүний өөдөөс дайрахад, тэд оногдолгүй зайлж, түүнийг нэг ч удаа цохисонгүй. Тэгээд өнөөх тэр эцэж цуцан, гаслан чарлаж, газар унахад хүмүүс зайлан одоод, ажиглацгаав. Гэтэл өнөөх нь босон тулалдаанд нэг хүний гээсэн хутгыг барин, дээр өргөж, цээж рүүгээ шаатал, харин хутга нь чулуунд цохисон мэт хугарлаа. Тэгэхэд нь дахин хөсөр унан, толгойгоороо газар, удтал түг түг мөргөлөхөд газар бас түүний толгойн цохилтоор хонхойн, түүнээс хөндийрөн зайлжээ.

	Тэр үхэж чадахгүй гэж хүмүүс тавлан хэлэлцэж байв.

	— Тэгээд орхиж одоход, өнөөх хүү гэдрэг хандан хэвтэж байтлаа, асар лут бүргэдүүд огторгуйн өндөрт хар цэг мэт халихыг хармагц, нүдэнд нь ертөнцийн хүн даяарыг хордуулж алж чадахуйц гуниг эмгэнэл байж гэнэ. Тэр цагаас эхлэн тэр үхлээ хүлээн, ганцаар сул явдаг юм. Одоо тэр ийм сүүдэр болж орхиод байхыг нь чи харж байна уу, мөнхөд тийм явна! Тэр бол хүний хэлийг ч ойлгохгүй, хийсэн явдлыг нь ч мэдэхгүй, зөвхөн эрж л явдаг. Эрж л явдаг... Түүнд амь байхгүй, гэтэл үхэл түүнийг бас тоохгүй, хүний дотор ч түүнд байр олдохгүй... Омог бардам хүн яаж ялагдсан нь энэ!»

	 

	Ингэж эмгэн санаа алдан яриагаа зогсоход, цээж бие дээрээ унжуулсан толгой нь хэдэн удаа жигтэй хөдлөв.

	Би тэгэхэд нь өөдөөс нь харвал, эмгэн нойрондоо автагдан дохиж байх шиг болоход, над юунд ч юм бэ, сүрхий өрөвдөлтэй санагдаж билээ. Үлгэрийн төгсгөлд, эмгэн дуугаа чангаруулан сүртэй сүрхий ярьсан боловч тэр дуунд нь боол мэт, эмээсэн аялгуу бас ч сонстож байсан. Усны эрэг дээр дуу дуулцгаалаа. Хачин жигтэй дуулцгаалаа. Түрүүнд нь нэг контральт хоолой гаран, хоёр гурван нот эгшиглэхэд, хойноос нь өөр нэгэн хоолойгоор мөн дууг эхнээс нь дуулавч, анхдугаар нь түрүүнд нь хангинасаар байтал... гуравдугаар, дөрөвдүгээр, тавдугаар хоолой мунгинан үглэсэн журмаар тэр дуунд оролцон, гэнэт эрэгтэйчүүдийн хоолойгоор мөнхүү дуугаа бүгдээрээ бас л эхнээс нь дуулав.

	Эмэгтэй хүний хоолой нэг бүр цор ганцаараа сонстон цөм олон өнгийн горхи мэт дээр нэгэн газраас хошуу, өнцөг дээгүүр харайлан жингэнэн бууж, дээрээс алгуур төвшин урсах эрэгтэйчүүдийн хоолой нь өтгөн долгионд нийлэн живж ороод дээш ухасхийн гарч, дууг нь дарж, нэг нэгээр оргилон, цэвэрхэн чадалтай дээш дэгдэн хөөрч байв.

	Жингэнэн дуулах үед, тэнгисийн долгионы шуугиан сонсогдохгүй болж байлаа... 

	 

	 

	II

	 

	— Ингэж дуулахыг чи ер нь сонссон уу ? гэж Изергиль толгойгоо өргөн, шүдгүй амаа нээн инээмсэглэхэд

	— Сонсоогүй, ер сонсоогүй... гэв.

	— Сонсох ч үгүй дээ. Бид дуу дуулахдаа дуртай. Ганцхан сайхан хүүхнүүд л, сайхан дуулж чаддаг юм. Аж төрөхөд: дуртай сайхан хүүхнүүд л чадна. Бид аж төрөх амьдрахад дуртай шүү. Энэ дуулж байгаануудыг өдрийн турш ядраагүй гэж хэлэх үү? Тийм биз дээ? Нар мандахаас эхлэн жаргах хүртэл ажил хийгээд, сар гарахад, одоо бас дуулцгааж байна! Аж төрж, амьдарч үл чадагчид, унтвал зохино. Амьдралын жаргалыг мэдэгчид ингэж дуулж байдаг байна шүү дээ, гэхэд

	— Гэтэл эрүүл бие... гэж би эхлэхийг завдтал, 

	— Биеийн эрүүлд хэзээд амьдрахад хүрэлцэнэ. Эрүүл бие гэнэ шүү! Чи мөнгөтэй бол зарахгүй байх уу? Эрүүл бие гэдэг чинь алт л юм аа. Миний залуу байхад юу хийж байсныг чи мэдэх үү? Би нар мандахаас эхлэн жаргах хүртэл, бараг толгой өндийлгүй хивс нэхдэг байсан. Тэгэхэд би нарны туяа шиг шаламгай боловч, чулуу шиг хөдөлгөөнгүй суух ёстой байдаг байсан учраас, заримдаа хамаг ясаа нужигнатал суудаг байж билээ. Шөнө болохтой зэрэг хайртай түүндээ очиж үнсэлцэхээр гүйдэг сэн. Хайрт сэтгэл байгаа хэрд гурван сарын турш тэгж гүйв, шөнө бүр түүнийхээ хамт байдаг байлаа. Гэтэл өдий хүртэл амьд явахад — цус минь хүрэлцэж шүү дээ!

	Хэчнээн хайрлаж дурлаж явсан гэж санана, намайг хэчнээн ч үнсэлцэж таалалцав даа, хөөрхий!

	Би царай өөд нь харвал, хар нүд нь бүдэг хэвээр өнгөрсөн явдлаа дурсан санасандаа сэргэсэнгүй. Омголдон хагарсан хуурай уруул, буурал үстэй шовх ёрдгор эрүү, уулын хоншоор мэт мухир үрчгэр хамар нь, сарны туяанд гэрэлтэн, хоёр хацрын нь оронд, хоёр хар нүд харагдан нэгний нь дотор байгаа хэдэн бут үнсэн сараал үс, толгойгоо ороосон улаан алчуурын дороос цухуйжээ. Нүүр, хүзүү, гарын арьс нь цөм атиралдан үрчийж энэ хуурай арьс нь урагдан, хэсэг хэсгээрээ унаж, миний өмнө бүдэг хар нүдтэй нэгэн нүцгэн яс зогсож байна гэмээр байлаа.

	Эмгэний харжигнасан дуу дахин гарч цааш нь ярилаа: Би эхийнхээ хамт фальмийн орчинд Бырлат яг эргэн дээр суудаг байсан, түүнийг манай гацаанд анх ирэхэд би арван таван настай байжээ. Нэг жавхалзсан өндөр нуруутай хар сахалтай, хөгжүүн ааштай эр байж билээ. Түүний завь дээр суугаад, манай цонхоор, «Хүүе танайд дарс... над идэх юм байна уу?» гэж тасхийтэл хашхирахад, би цонхоор шагайн нягт шарын салаа мөчир дундуур харвал сарны туяанд голын ус цэнхэртэн, өнөөх чинь цагаан цамцтай өргөн бүснийхээ үзүүрийг хажуу тийш нь унжуулж, нэг хөл нь завь дотор, нөгөө хөл нь эрэг дээр гишгэн биеэ найгуулан зогсож, нэг дуу дуулж байснаа, намайг хармагц «Ямар сайхан охин энд суудаг юм бэ? энэ чинь! Би ер мэдээгүй юм байна!» гэж хэлэв.

	Сайхан эм бүгдийг надаас урьд мэдэх юм шиг л байж билээ. Би түүнд дарс, гахайн шарсан мах өгөөд... Дараа нь дөрөв хоноод бүх биеэ өгч билээ... Бид хоёр шөнийн цагт үргэлж завиар зугаалдаг сан. Тэр маань ирээд л зурам шиг, сэмхэн исгэрэхэд, би цонхоор загас шиг цовхрон голд буугаад, тэгээд л явж өгнө дөө... Тэр Прутээс ирсэн загасчин байсан юм, дараа нь эх маань мэдэж орхиод намайг зодож түүнтэй хамт Добружд, цаашаа Дунайн адаг, цутгаланд оч гэж ятгасан юм. Гэтэл тэр үед нь би түүнд дургүй болчихсон байв. Дуу дуулаад л үнсэлдэхээс өөр юмгүй, дэндүү уйтгартай байжээ! Тэр үед гуцуунууд бүлэглэн, нутаг усаар явдаг байсан, тэдний дотор илдэг хонгорууд ч зөндөө байлаа... Тэд их хөгжилтэй. Зарим нэг хүүхэн, карпадын залуугаа хүлээж хүлээж, эцэст нь шоронд ор оо юм уу, эсвэл зодоонд алуулж орхио юм уу? гэж бодож байтал гэнэт өнөөх нь ганцаараа буюу эсвэл хоёр гурван нөхөртэй, газар дороос гарч ирсэн юм шиг хүрээд ирдэг юм... Бэлэг сэлэг их өгнө. Юм олоход тэдэнд хялбархан! Тэгээд л хүүхний гэрт найр цэнгэл болон, нөхөртөө хүүхнээ гайхуулах, тэр нь хүүхэнд аятайхан байдаг. Тэгэхэд нь нэг гуцуутай байсан, үерхдэг хүүхнээ тэднийг над үзүүлээч гэж гуйсан юм... Хэн ч гэдэг сэн билээ дээ, тэр хүүхэн маань мартагдаж орхижээ... Одоо юм бүгдийг мартах болж байна. Их уджээ, түүнээс хойш цөм мартагдчих юм! Өнөөх хүүхэн маань намайг нэг залуутай танилцууллаа. Аятайхан эр ээ... Ув улаан л юм сан, сахал нь ч бужгар, үс нь ч цөм улаан! Гал бадарсан толгой доо. Гунигтай, заримдаа эелдэг хөөрхөн ааштай, заримдаа бол зэрлэг араатан шиг бархиран зодолддог, намайг нэг нүүр лүү минь цохиж билээ... Тэгэхэд нь би муур шиг цээжин дээр нь үсрэн гарч, шүдээрээ хацрыг нь зуусан... Түүнээс хойш хацар дээр нь нэг хонхор тогтоод намайг тэр хонхорхойгоо үнсэхэд тэр дуртай байдаг сан гэхэд

	— Өнөөх загасчин яасан юм бэ? гэж би асуулаа.

	— Загасчин уу? Тэр ч тэнд л дээ. Тэр бас гуцуунуудтай нийлчихсэн. Анхандаа намайг гуйж гувшин, усанд хаяж орхино гэж далайлгаж байгаад, дараа нь зүгээр, тэдэнтэй нийлээд, өөр хүүхэнтэй болчихсон... Хоёулыг нь дүүжилж алсан юм даа, загасчин өнөөх гуцуул хоёрыг цуг. Тэр хоёрыг дүүжлэхэд би очиж харсан, Добружд болсон хэрэг л дээ. Энэ чинь, загасчин цаазаар аваачих газарт очихдоо царай нь хувхайран уйлж, нөгөө гуцуул нь гаансаа зуун тамхи татаж, жишим ч үгүй гараа кармадаа хийж, сахлын нэг үзүүр нь мөрөн дээрээ, нөгөөг нь хэнхдэг рүүгээ унжуулан, тамхиа татаж явтлаа намайг хармагц гаансаа аван, «Сайныг ерөөе!» гэж хашхирсан шүү... Би нэг, бүтэн жил өрөвдөн харамсаж билээ. Хөөрхий! Тэднийг кармадаа буцах гэж байх үед энэ явдал болсон юм. Тэд буцахдаа нэг Румын хүнийд айлчлан очоод тэнд баригдсан, хоёр нь л баригдаж, хэд нь алагдан, бусад нь зугтааж арилсан. Тэр Румынд дараа нь хариуг нь өгч чадсан даа. Гацааг нь, тээрэмтэй, бүх будаа гурилтай нь галдаж орхисон. Тэгээд тэр гуйлгачин болсон гэхэд, 

	— Та тэгчих нь тэр үү? гэж би таамаглан асуув.

	— Гуцуунууд хань олонтой байсан. Ганц би ч биш... Аль сайн хань нөхөд нь л дурсгал үйлдсэн юм даа... гэв.

	Тэнгисийн эрэг дээрх дуу эгшгийн чимээ тасран эмгэний яриаг ганц тэнгисийн долгилох шуугиан давтан дуурайж, юм бодсон, эсэргүүцэлт энэ шуугиан эсэргүүцэлт амьдралын тухай үлгэрийг гайхамшигтай давтан байв.

	Шөнийн байдал улам зөөлрөн, сарны цэнхэр гэгээ улам жигдэрч, нүдэнд үл үзэгдэх шөнийн амьтдын хичээнгүй амьдралын үл магадлагдах дуу анир намжин, салхи улам ширүүсэхэд, нэмэгдэн байгаа тэнгисийн цалгилах шуугианд дарагдав.

	— Би бас нэг туркт хайртай боллоо, чи минь. Скутарид байгаа гаремд3 нь очиж бүтэн долоо хонолоо

	— Яах вэ дээ, зүгээр. Тэгээд л уйтгартай. 

	Дандаа эхнэр хүүхнүүд. 

	Найман эхнэртэй байсан юм тэр. 

	Өдөр турш идээд л унтаад л, муухай шалиг яриа чалчицгаана. Эсвэл хэрэлдэн, тахиа шиг гууглалддаг. 

	Тэр турк залуу биш хүн байсан юм! Бараг буурал толгойтой ихэмсэг, баян. Үг ярих нь эзэн хаан шиг. 

	Хав хар нүдтэй. 

	Нүд нь тэгшхэн. 

	Гэдэс дотрыг чинь нэвт шувт харах адил, залбирал мөргөлд их дуртай. Би түүнтэй Букурештэд дайралдсан юм. 

	Зээл дээр нэг л хаан шиг ихэмсэг ширэв татаж явахад нь би өөдөөс нь хараад инээмсэглэсэн юм.

	Мөн тэр үдэш намайг гудамжнаас бариад, түүнд аваачиж өгсөн. Тэр турк зандан, дал модны худалдаа хийдэг байжээ. Букурештэд их юм худалдан авах гэж ирсэн юм байжээ. Манайд очно уу? гэхэд нь би, 

	— Еэ, тэгэлгүй дээ! гэлээ.

	— За сайн байна! гээд, тэгээд л би явчихсан юм. Тун баян хүн байсан юм тэр турк. Нэг хүүтэй, хар дүртэй жавхалзсан тийм нэг хүү байсан...15-16 настай.

	Би түүнтэй нь хамт өнөөх Туркээс зугтааж гарсан юм... Зугтаагаад Болгарын Лом-Паланкад очтол, тэнд нэг Болгар хүүхэн намайг, над бас тод санагдахгүй байна, хүргэн бил үү, хар хүнээсээ бил үү, болоод цээж рүү минь хутгалчихсан.

	Нэг сүм дотор би удаан цаг өвчтэй хэвтлээ. Бумба нарын сүм байсан юм. Намайг нэг Польш охин асарч байлаа. Тэр охин дээр, — Арцер Паланкийн дэргэд байсан юм даа, өөр нэг сүмээс ах нь гэж бас нэг гэлэн ирдэг байсан юм. Тэр нь миний өмнө өт шиг л гулбилзаад байдаг сан... Тэгээд би эдгэрэхдээ, түүнтэй нь хамт Польш нутагт нь явчихсан» гэв.

	— Байзнаарай, байзнаарай! Өнөөх жаахан Турк яасан бэ? Гэхэд,

	«Жаахан хүү юу? Жаахан хүү үхсэн. Гэрээ санаад юм уу? эсвэл янаг амрагаас тэр үү, бие турж эхэллээ. Өнөөх чинь... Бойжиж чадаагүй мод, наранд хэтэрхий шарагдсан юм шиг л... Тураад л байх нь тэр... Хамаг бие нь тунгалаг, мөс шиг цэнхэрдүү болоод л хэвтэж байдаг сан. Гэтэл хайр дурлал нь дүрэлзсээр шүү... Үргэлж намайг тонгойгооч үнсээч гэж гуйдаг байж билээ... Байн байсаар бие нь бүр доройтоод хөдөлж чадахаа ч болиод, намайг цуг хэвт. Биеэ дулаацуулж өгөөч гэж гуйлга гуйх гуйлгачин шиг гаслан хэвтэхэд нь би хэвтдэг байв. Цуг хэвтэж байтал л... бүх бие нь гэнэт гал шатах шиг л болдог. Нэг өглөө намайг сэрэхэд, бие нь хүв хүйтэн... Үхчихсэн байсан... би дэргэд нь уйлсан. Намайг гэж хэн хэлэх вэ дээ? Би л алчихсан байж болох юм шүү дээ. Тэр цагт би түүнээс хувь илүү настай, тэнхээтэй шимтэй, тэр тэгэхэд — юу байх вэ дээ. Нэг хүүхэд юм чинь!...»

	Тэгээд эмгэн шүүрс алдан, хуурай уруул нь хөдлөн нэг юм шивнэж гурвантаа загалмайлан залбирахыг нь би анх удаа харсан билээ.

	— За, тэгээд та Польшид очлоо... гэж би үгийг өдөөхөд,

	— Тийм ээ, өнөөх жижигхэн Польштойгоо. Тэр маань инээдэмтэй зальтай эр юм сан. Эм хэрэгтэй болохдоо, над руу муур шиг янаглан наалдаж, хэлнээс нь халуун бал урсан, над дургүй болохдоо л шилбүүр мэт үгээр намайг шавхуурддаг. Бид хоёр нэг голын эргээр явж байтал, тэр над нэг гомдмоор бардам үг хэлсэн юм. Еэ бас даа!.. "Миний уур давирхай шиг л буцлан өнөөх жижиг юмыг чинь нялх хүүхэд шиг шүүрч аван өргөөд, бүх бие нь хөхөртөл хоёр талаас нь базаж эрэг дээрээс далайн, гол руу шидэж орхисон өнөөх чинь бархиран инээд хүрмээр бархирахад, би дээрээс нь өнгийж харвал, усан дотор тийчилж байсан. Тэгээд л би яваад өгсөн, дахин түүнтэй дайралдаагүй. Би тийм азтай байсан юм. Урьд хайртай байсан хүнтэйгээ дахин ер тулгарч уулздаггүй. Энэ чинь нас барагчидтай уулзаж байгаа юм шиг муухай уулзалт шүү». Эмгэн шүүрс алдан ярихаа зогсоход, би түүний амилуулан босгосон хүмүүсийг сэтгэлдээ харвал, өнөөх гал улаан үстэй, сахалтай гуцуул, гансаа зуун, үхэл рүүгээ тайван алхалж явна. Лав юм бүгд дээр хатуу, нямбай тусдаг хүйтэн цэнхэр нүдтэй байсан байх. Хажууд нь прутээс ирсэн хар сахалт загасчин зэрэгцэн, үхэхгүй гэж уйлан, үхлийн өмнө хувхайрсан нүүр дээр нь баясгалант хоёр нүд нь бүдгэрч, нулимсанд норсон сахал нь ярвайсан амны хоёр завжаар эмгэнэлтэй унжжээ. Өнөөх ихэмсэг хөгшин турк, тэр, магад сүжигтэй, харгис байх, дэргэд нь янагийн үнсэлтэд хордсон дорно зүгийн цайвар, хэврэг цэцэг шиг хүү нь гэтэл тэнд өнөөх нэрд дуртай Польш хүн, ёсорхог, хэрцгий, сайхан үгтэй хүйтэн царайтай харагдана... Эд нар цөм зөвхөн сүүтийсэн сүүдэр болж тэдний үнсэж таалж байсан амраг нь одоо миний хажууд амьд боловч, насанд хатан, бие ч үгүй, цус ч үгүй, зүрхэндээ хүсэлгүй, нүдэндээ галгүй бас л бараг сүүдэр болсон байлаа. Эмгэн үргэлжиллээ:

	— Польшид суухад над хүнд байлаа. Дандаа нүдэнд хүйтэн, хуурамч хүмүүс оршдог. Тэдний могойн хэлийг би мэдэхгүй, шуугьж шаагьж л байдаг, юу ч гэж байгаа юм бэ?

	Тэднийг хуурамч болоход нь тэнгэр тийм могойн хэлийг тэдэнд соёрхсон юм. Тэр үед би хаа очихыгоо ч мэдэхгүй явлаа. Танай оросын эсрэг босох гэж байхыг үзсэн. Бохнийн нэг хотод хүрвэл, намайг нэг еврей хүн худалдаж авлаа, өөрөө хэрэглэх гэсэн биш, миний биеэр худалдаа хийх гэж авсан юм. Тэгэхэд нь би зөвшөөрсөн. Амьдрахын тул, нэг юм хийж чаддаг байх хэрэгтэй. Гэтэл би юу ч хийж чаддаггүй тул, биеэрээ төлөх болсон. Харин би тэр үед Бырлатдаа буцаж чадахуйц жаахан мөнгө л олбол, энэ гинж хэчнээн бөх боловч тасална гэж бодон, тэнд сууж байлаа. Над дээр баян пан4 нар ирж, найр цэнгэл хийж их ч мөнгө үрдэг боллоо, миний төлөө зодолдон хувхай хоосон болдог байсан. Нэг хүнд би удаан хугацаагаар олдсонд тэр ингэлээ. Өнөөх чинь ирж явна, араас нь зарц нь нэг хүүдийтэй юм барьжээ. Пан тэгтэл өнөөх хүүдийг гартаа авмагц миний толгой дээрээс хөмрүүлэн асгахад, алтан зооснууд миний толгойг цохилон, шалан дээр хангинан унах нь над хөгжилтэй санагдаж билээ. Хэдий тэгэвч би тэр Паныг хөөж явуулсан. Нүүр нь ямар өргөн нойтон, гэдэс нь гэж нэг л том жинтүү шиг, хүн рүү харах нь цатгалан гахай адил байдаг сан. Намайг алтаар булахын тул, бүх газар, хашаа байшин морь малаа цөмийг худалдсан гэж тэр над хэлдэг байсан боловч би түүнийг хөөж орхисон доо. Тэр үед би хагархай нүүртэй, нэр төртэй, нэгэн Панд хайртай байлаа. Түүний нүүр нь түүнээс жаахан өмнөхөн Грекийн төлөө байлдсан туркчүүдийн сэлмэнд хөндлөн хэрчүүлсэн сорвитой юм сан. Ёстой нэг эр хүн байсан юм даа! Өөрөө Польш атал, Грек түүнд ямар хамаа байна вэ энэ! Яваад л дайсны нь эсрэг байлдсан юм даа. Хэмх, хамх цавчуулан өрөөсөн нүд нь бүлтрэн, зүүн гарын нь хоёр хуруу бас мухар болчихсон юм... Өөрөө Польш юм бол Грек түүнд ямар хамаатай юм бэ гэнэ? Ийм юм гавьяа зүтгэлд дуртай байсан юм тэр. Хүн гавьяа зүтгэлд дуртай бол, хэзээ ч байгуулж чадна, аль болох нөхцөлийг олно. Амьдралын дотор гавьяа байгуулах газар заавал олддог шүү. Гавьяа зүтгэлийг эс олох хүн бол, энгийн нэгэн залхуу буюу аймтгай этгээд, эсвэл амьдралыг ойлгохгүй байна. Яагаад гэвэл, хэрэв хүн амьдралыг ойлговол, эцэстээ сүүдрээ үлдээе гэж эрхбиш санана. Тэгвэл амьдрал хүнийг ор мөргүй залгиж орхихгүй... Еэ дээ, тэр, хагархай нүүрт сайн хүн байсан шүү! Нэг юм хийе л гэвэл, дэлхийн захад хүртэл ч явахаас буцахгүй. Бослогын үед тэр танайханд алагдсан байх аа. Та нар юунд мадьяруудыг5 цохихоор явсан юм бэ? За, за дуугүй бай!

	Ингэж намайг битгий дуугар гээд хөгшин Изергиль гэнэт өөрөө ч дуугүй болон бодлого бодлоо».

	«Би бас нэг мадьяртай танил байсан юм. Нэг өдөр яваад өгсөн юм өнөөх чинь, — өвөл цаг байсан юм сан тэгээд хавар цас хайлахад сая, толгойгоо хага буудуулчихсан хээр хэвтэж байсан. Дуулж байна уу! Амраг янаг гэдэг чинь хүний амийг тарваган тахлаас дутахгүй бусниулдаг байна. Тоолбол дутахгүй шүү... Би юу ярьж байлаа? Аа тийм Польшийг... тэнд би сүүлийнхээ тоглоомыг тоглосон юм. Би нэг шляхтич6-тай дайралдлаа... Жигтэй цэвэрхэн хүн байж билээ! Чөтгөр гэж. Би хөгширсөн байсан тэгэхэд, өө бүр хөгшин дөч хүрсэн байгаа болов уу? Хүрсэн ч байх аа... гэтэл тэр бол эмс бидэнд эрхэлж, сүрхий ихэмсэг болчихсон хүн. Надад эрхэм санагдсан даа... Намайг шууд л өөртөө авах санаа гаргахад нь, би зөвшөөрсөнгүй. Үгүй, би хэзээ ч хүний боол болж үзээгүй юм. Өнөөх Еврейтэй би нэгэнт дуусаад, их ч мөнгө өгсөн... Тэгэхэд би хэдийний Краковт суух болоод, морь мал, алт мөнгө, зарц, юм юмтай байлаа. Тэр ихэмсэг шулам манайд ирэн, дандаа л намайг өөрөө ухасхийн гүйж очих болгох санаатай. Бид хоёр тэгээд л зөрөлдөн тэмцэлддэг сэн... Би бүр сэтгэл үймчихсэн шүү нэг хэсэг, одоо ч санаанд байна. Тэгсэн чинь их удлаа. Тэгж тэгж л би дийлнэ! Өнөөх чинь өвдөг дээрээ сөхрөн гуйсан... Харин нэг дайралдаад л намайг хаячихсан. Тэгтэл би хөгширч гэдгээ мэдлээ... Еэ дээ, мөн ч бэрх санагдаж билээ... Бэрх байсан шүү!.. Тэр золигт би хайртай байсан юм... Гэтэл надтай учрахдаа инээж даажигнадаг сан... Муухай амьтан чинь! Бусдад ч намайг шоолж байсан юм, би мэддэг л байлаа. Ай даа мөн ч эмгэнэлтэй байж билээ! Харин тэр тэрүүхэнд ойрхон байсан учир, би барааг нь харж сэтгэлээ баясгадаг байв... гэтэл түүнийг танай оростой байлдахаар мордсоноос хойш миний дотор эвгүй болоод сэтгэлээ хэчнээн даравч, дарж дийлэлгүй, эцэст нь хойноос нь явах гэж шийдлээ. Тэр маань Варшавын орчимд ой дотор байсан.

	Тэгээд л ирсэн чинь, харин танайхан тэднийг дараад, тэр маань олзлогдон баригдаж, ойролцоо нэгэн тосгонд байна гэнэ.

	За даа одоо дахиад уулзахгүй нь шив дээ, гэж би бодовч уулзах сан гэж санагдаад байхад нь уулзъя гэж мэрийлээ. Доголон гуйлгачин болж хувцаслаад, нүүрээ боож, өнөөх тосгонд очвол, газар газар казах, цэргүүд... тэнд байхад, над их зардал гарсан! Олзлогдсон польш хүмүүсийн суудаг газрыг олж мэдсэн чинь, тэр лүү ороход бэрх байлаа. Гэвч яая гэх вэ, орох л хэрэгтэй. Тэгээд л тэдний байх газар луу нэг шөнө би мөлхлөө шүү. Ногооны хашаан дотуур далагнасан шорооны дундуур мөлхөн явтал зам дээр минь нэг манаа зогсож байв. Польшчууд дуу дуулан, чанга ярилцах нь над нэгэнт дуулдаж, нэг дуу дуулчихлаа... тэнгэр минь дээ... Өнөөх минь мөн л тэнд дуулж суугаа байхдаа... Аркадэк минь. Урьд бол хүн миний хойноос мөлхдөг байсан... Гэтэл цаг нь ирж, би хүний хойноос могойчлон хэвлийгээрээ газар дээгүүр мөлхөн, үхэл рүүгээ мөлхөж явах болзошгүй, гэж бодоход зүрх эмтэрмээр санагдаж билээ. Тэгтэл манаа сонсчхоод, урагшаа тонгойлоо. Одоо би яах вэ? Газраас босоод, өөдөөс нь очиход над хоёр гар амнаас өөр хутга шөвөг юу ч үгүй байлаа шүү. Хутга авсангүй гэж харамсаж явна. «Байз, байз!..» гэж шивнэвэл, өнөөх цэрэг чинь жадаа хэдий нь миний хоолойд тулгав. Би шивнэн: «Байз байз, байз, чамд сэтгэл бий бол, чи битгий хатга! Чамд би юу ч өгч чадахгүй, харин чамайг би гуйя...» гэхэд өнөөх маань буугаа буулгаад, мөн адил шивнэн;

	— Зайл, зайл эм чи! Холд! Яах гэсэн юм бэ чи? гэж хэлэхэд би, миний хүү энд хоригдож байгаа гэж... «Цэрэг, чи мэдэж байна уу? Миний хүү шүү! Чи ч атугай нэг л эхийн хүү биз дээ, тийм үү? Тэгээд чи намайг хар даа, би чамтай адилхан нэг хүүтэй юм, гэтэл тэр маань ийм газар орчихжээ! Над нэг харуулж өгөөч, удахгүй үхэх ч байж магадгүй... Чи ч маргааш алуулчих болзошгүй... Тэгвэл эх чинь чамайг санан уйлах уу? Эхийнхээ царайг харахгүй үхэхэд, чамд хүнд байна биз дээ? Миний хүүд адил хүнд байна. Өөрийгөө ч бод! Түүнийг ч бод! Эх болсон намайг ч бод доо!...»

	Ай, би бас үлэмж удаан үглэсэн шүү, түүнд! Бороо орж, бид хоёрыг норгон, салхи үүгэн, шуугин, нуруунаас ч түлхэн, цээжнээс ч түлхэн, би тэр чулуун цэргийн урд зогсон ганхаж байлаа... түүний хэлдэг нь ганц: «Үгүй!» Түүний энэ хүйтэн үгийг сонсох бүр, өнөөх Аркадэкийгээ харах сан гэдэг хүсэл улам ширүүн буцлахад, би үг хэлэн тэр цэргийг нүдээрээ цэгнэвэл жаахан туранхай биетэй үргэлж ханиаж байлаа. Тэгээд би өмнө нь хөсөр унан, өвдөгнөөс нь тэвэрч, халуун үгээр гуйн ятгасаар, өнөөх цэргийг газарт унагаалаа. Шавхай дотор ойчив. Түүнийг би бушуухан нүүрийг нь газар луу эргүүлэн хашхируулахгүй гэж, толгой дээрээс нь шалбааг руу дартал өнөөх чинь хашхирсангүй. Харин намайг нуруун дээрээсээ авч хаях санаатай тэлчлэхэд, би хоёр гараараа толгойг нь шавар луу улам гүнзгий ортол нь дарсаар байтал, тэр ч бүтэж үхлээ... Тэгмэгц би польшчуудын дуулалдаж байгаа амбаар өөд ухасхийн "Аркадэк!..» гэж туурганы завсраар шивгэнэтэл, цовоо улс шүү, польшчууд чинь, - намайг сонсмогц, дуулахаа больчихов! Өнөөхийн маань нүд нь миний нүдний өөдөөс харж байна. «Чи эндээс гарч ирж чадах уу?» гэхэд, «чадна, шалаар!» гэж өнөөх маань хэллээ. 

	— «За тэгвэл гараад ир» төдий дөрвүүл амбаарын шалан дороос гарч ирсэн нь гурван хүн, нэг нь миний Аркадэк байлаа. «Манаанууд хаа байна?» гэж Аркадэк асуулаа.

	«Тэр хэвтэж байна!» гэхэд тэд бөхөлзөн сэмхэн сэмхэн алхлав, бороо шаагин, салхи чанга шуугин байхад, бид тосгоноос гаран, ой дундуур удаан цаг дуугүй явцгаалаа. Хурдан явчихжээ. Аркадэк миний гараас барьж, гар нь халуун, чичирч, тэгж дуугүй явах хэрд нь над ямар сайхан байв. Ай даа!... Энэ бол миний шуналт амьдралын сайхан хэдэн минут эцсийн хэдэн минут байсан юм. Тэгж явсаар бид нэгэн нуга руу гарч ирэн, зогсоцгооход, дөрвүүлээ над талархацгааж хэчнээн удаан ярьцгаагаа билээ! Би паныгаа ширтэн, чагнаад л байлаа. Тэр маань одоо над юу гэх бол? Тэгтэл өнөөх чинь ч намайг тэврэн авч эрхэмсэг үг ярилаа... Юу юу гэсэн нь миний санаанд алга байна. Ерөнхийдөө л гарган авсанд над талархаж, над хайртай явах юм гэнэ... Тэгээд миний урд сөхрөн инээмсэглэж, “Хатан хаан минь!” гэсэн шүү, ийм хуурамч нохой байсан юм!... гэхэд нь би хөлөөрөө өшиглөөд нүүр лүү нь бас цохих гэсэн боловч тэр далдиран босон харайгаад миний өмнө царай нь хувиран сүртэй зогсоход, нөгөө гурав нь бас л царай барайлган дуугүй зогсоцгоолоо. Би тэдэн рүү хартал... Над зөвхөн уйтгартай санагдана, жигтэй залхуу хүрч байж билээ... — Би хэллээ; «Явцгаа!» гэж, тэгэхээр тэд, «Чи буцаад, бидний замыг зааж өгөх нь үү?» гэж асуусан шүү. Золигууд чинь, тийм муухай амьтад байсан юм! Тэгэвч тэд одсон. Тэгэхэд нь би ч явсан даа... Харин маргааш нь танайхан намайг барьж авсан боловч, удалгүй тавьсан. Тэгтэл би нэг үүртэй болон, хөхөө шиг амьдрах цаг болж гэж мэдсэн юм! Нэгэнт бие хүйтрэн, жигүүрийн чадал буурч од сөд бүдгэрч байлаа... Цаг болжээ! Цаг болж. Тэгээд би Галицад очлоо, тэндээсээ Добружд ирээд, одоо гучаад жил энд оршиж байна. Би нэг Молдав хар хүнтэй байсан, нас бараад, жил хэртэй болж байна. Ингээд л амьдарч явна даа! Ганцаараа явж байна... Ганцаараа ч үгүй, тэдэнтэй хамт».

	Эмгэн ингэж хэлээд тэнгисийн зүг гараа дохив. Тэнд нь юу ч үгүй, нам гүм, хааяа хуурамч дуу төдхөн сонстоод агшин зуур чимээгүй болж байв.

	«Тэд над хайртай, би элдвийн юм их ярьж өгдөг юм. Тэдэнд хэрэгтэй л дээ, цөм бага залуу байна... Надад ч гэсэн тэдэнтэй байхад аятайхан, хараад л дотор санагддаг юм. Би бас л цагтаа тийм л явсан даа... гэж. Ганцхан миний үед хүний хүч, гал дөл нь илүү байсан, тэр учраас баясгалантай сайхан амьдарч байжээ. Тийм! 

	Хөгшин дуугүй боллоо. Дэргэд нь байхад над эмгэнэлтэй санагдав. Тэр маань тэгэхэд толгойгоо дохин зүүрмэглэж, аман дотроо юм шивгэнэж байв. Залбирал үйлдэж байсан юм болов уу даа.

	Тэнгисээс уулын нуруу шиг сүрхий дүрстэй хүнд хар үүлс дээш дэгдэн, тал газраар нүүж, түүний оргилоос хэсэг цагаан үүл тасран, түрүүлэн гүйхэд, одууд удаа дараагаар бөхлөө. Тэнгисийн ус цалгилан шуугьж, биднээс хол биш, үзмийн хонхорцог дотор үнсэлдэн, шивнэлдэн, шүүрс алдаж байв. Тэртээ тал дунд нохой ульж байлаа... Агаарын хий нервийг хачин үнэрээр хөндөн, хамрын нүхийг загатнууллаа. Үүлний сүүдэр газарт сүрэглэн бууж, мөлхөн нүүж алга болон дахин үзэгдэж... сарны оронд одоо зөвхөн нэг бүдэг манангийн толбо хоцроод, заримдаа, үүлний буурал сэжүүрт бүрмөсөн халхлагдаж байв. Энэ хэр аймшигтай бараагнан, ямар нэгэн зүйлийг биедээ далдлан нуугдаж байх мэт алс талын уудамд, өчүүхэн цэнхэр галууд гялсхийж, энд тэнд хоромхон зуур үзэгдэн унтрах нь хэдэн хүн тал дунд биеэсээ хол таран, нэгэн юм эрж чүдэнз ноцооход, тэр дор нь салхи үлээн унтрааж байх шиг, үнэхээр нэгэн үлгэр домгийн шинжтэй жигтэй хачин цэнхэр галын дөл байв.

	— Чи тэр оч гялалзахыг харж байна уу? гэж надаас Изергиль асуухад, 

	— Тээр тэнд, тэр цэнхрүүд үү? гэж би өгүүлэн тал руу заалаа.

	— Цэнхэр гэнэ ээ? Тийм ээ, мөн... Нисэж яваа л юм байж дээ. Тэгвэл! за, яах вэ, над одоо харагдахгүй боллоо. Олныг харж чадахаа больсон юм би гэхэд, 

	— Хаанаас гарч байгаа оч вэ тэр чинь? гэж би хөгшнөөс асуулаа.

	Тэр очнуудын гарлын тухай би урьд бага сага дуулсан юм. Гэвч хөгшин Изергиль түүнийг юу гэж хэлэхийг чагнах сан гэж санав.

	— Тэр очнууд бол Данкогийн дүрэлзэж байгаа зүрхнээс гарч байгаа юм. Хорвоод нэгэн цагт гал бутарч байсан зүрх байсан юм... Түүнээс гарч байгаа юм, тэр очнууд, би чамд хэлж өгье... Мөн л хуучин үлгэр дээ... цөм хуучаан! хуучин! Хуучин цагт хэчнээн их юм байсныг ойлгох юм уу, чи?... Одоо бол тийм юм ер байхгүй, үйл хэрэг ч үгүй хүн ч үгүй, эртнийхтэй адилхан үлгэр домог ч үгүй болжээ... яагаад тэр вэ... за хэл дээ! Хэлэхгүй юу? Чи юу мэдэх вэ? Залуус та нар цөм юу мэдэх вэ? Еэ дээ... Хуучин цаг өөд сайн соргог харвал юм бүхний тайлбар нь олдоно шүү... Та нар бол тэгш харахгүй болохоороо амьдарч чадахгүй юм... Намайг амьдралыг харахгүй байна гэж санана уу? Өө. Миний нүд муу боловч, би бүгдийг нь харж байна! Хүн аж төрж амьдрахгүй, зөвхөн харж, харж л бүх насаа түүн дээр тавьчихдаг. Тэгээд өөрсдөө биесээ тонон дээрэмдэж, цагаа барж орхиод, сая зол заяандаа гаслан гомддог, зол заяа нь ямар хамаатай юм бэ? Хүн бүр өөрөө өөртөө зол заяа шүү! Одоо цагт би зүйл зүйлийн хүнийг харж байна. Гэтэл хүчтэй хүн байхгүй юм. Хаачихсан юм бэ тэд? Сайхан хүн ч улам цөөрч байна. 

	Эмгэн ингэж хэлээд хорвоогийн хүчтэй, сайхан хүмүүс хаа одсоныг санана. Харанхуй тал руу ширтэж, тэндээс хариу сонсох гэсэн шиг бодлого бодлоо. Би хэрэв юм асуувал, эмгэн дахин өөр тийш хадуурчих болуузай гэж эмээн, ярихыг нь хүлээн дуугүй байлаа. Тэгж байтал хөгшин хүүрнэн эхлэв.

	 

	 

	III

	Эрт цагт дэлхий дээр нэг хэсэг хүн оршиж, тэр хүмүүсийн бууцыг гурван зүгээс нь битүү ой хүрээлэн, дөрөвдүгээр зүгт нь уудам тал байжээ. Эд бол хөгжил баясалтай, хүчтэй, зоригтой хүмүүс билээ. Гэтэл нэгэн цагт хүнд үе тохиолдон, нэгэн газраас өөр нэгэн овогтон хүрч ирээд, урьд байгсдыг ойн гүн рүү үлдэн оруулжээ. Он удсангүй, модны салаа мөчир ширэлдэн барилдаж, намагтай огторгуй харагдахгүй, нарны гэрэл өтгөн ширэнгийг нэвтлэн арайхийн намагт хүрдэг байжээ. Гэтэл нарны гэрэл намгийн усанд тусмагц өмхий уур дэгдэн, түүнд нь хүн өдий төдийгөөр үхдэг байв. Иймд өнөөх овог улсын эхнэр, хүүхэд нь уйлалдан, эцэг өвгөд нь бодлого болон гуниглажээ. Энэ ойгоос гарч зайлах хэрэгтэй. Тэгэхэд хоёр л зам бий. Нэг нь буцах зам, тэнд нь хүчирхэг хортон дайсан бий. Нөгөө нь урагш давших зам, тэнд аварга том моднууд нүсэр салаануудаараа нягт тэврэлдэн, зангирсан лут үндсээрээ намгийн шигдэмхий шаварт гүн шаасан байдаг. Энэ чулуу шиг модууд өдрийн бүрэг гэгээг дув дуугүй хөдөлгөөгүй зогсон, үдэш түүдэг гал ноцоох үед хүмүүсийг тойрон улам шахцалдан түрж өдөр шөнийн цагт өнөөх хүмүүсийг бэх бат харанхуй цагариг болон бүслэн, тэднийг няц шахах гэсэн шиг байдаг, гэтэл тэд бол уудам цэлгэр талд дассан хүмүүс ээ, нэн ч модны оройгоор салхи шуугин, бүх ой үүгэн хүнгэнэн тэр хүмүүсийн булшны дууг дуулан сүрдүүлэх шиг болоход улам аймар билээ. Тэд бас ч хүчирхэг хүмүүс тул нэгэн цагт дийлэгдсэн өнөөхүүдтэйгээ үхэх сэхэхээ үзэн байлдаар хөдөлж болох атугай ч байлдан үхэж чадахгүй. Юу гэвэл, тэд гэрээстэй, хэрэв үхчихвэл, амиа ч алдан, гэрээсээ ч огоорох байжээ. Тийм учраас тэд ойн хүнгэнэх шуугиан, намгийн хорт өмхий дотор шөнө турш уртын бодлого бодон сууж, ингэж сууцгаахад нь, түүдэг галын сүүдрийг тойрон сэмхэн бүжиглэн жирвэлзэх нь, сүүдэр бүжиглэж байгаа биш, харин ой намгийн догшин савдаг баясан хайрлах шиг байв... Энэ хүмүүс бодлого бодон суусаар билээ. Харин хүний бие сэтгэлийг ямар ч ажил хөдөлмөр, эмс охид атугай, гашуун бодлоготой адил тамирдуулан шаналгаж чадахгүй, тийнхүү бодлого санаанаас болон энэ хүмүүсийн чадал доройтов. Аюул эмээлд ширвэгдэн хүдэр чанга гар боогдож, эхнэрүүд өмхий уурт үхэгчдийн хүүр болон цочин бачимдсан амьдуудын хувь тавилангийн төлөө цурхиран уйлалдаж, болгоомжлон эмээсэн үг яриа ой дотор анхандаа сэмхэн сэмхэн сонстон байсаар улам улам чангарч... хэдий нь дайсанд очин эрх зоригоо бэлэг болгон өргөх гэлцэхэд, үхлээс цочигчдын дотроос боолын үйл амьдралаас айх хүн нэг ч үгүй болжээ... Гэтэл Данко гэгч ирэн, ганцаар бүгдийг аварч гэнэ. 

	 

	Энэ эмгэн Данкогийн дүрэлзэх зүрхийг олон удаа ярьсан бололтой. Хүүрнэх аялгуу нь уянгалан шаржигнах хуурай хоолой нь шахагдан зовлонд учирсан өнөөх хүмүүс намгийн хорт уур амьсгалд үхэж байсан тэр ойн чимээ анирыг миний нүдэнд тодхон үзүүллээ...

	 

	Данко бол тэд хүмүүсийн нэг нь залуу сайхан эр ээ. Сайхан хүн хэзээд зоригтой байдаг. Тэгээд нөхдөдөө тэр, тэдэндээ ингэж хэлжээ:

	— Зам дээр байгаа чулууг санаа бодлоор зайлуулахгүй. Хүн юу ч хийхгүй, юу ч болохгүй, бодол гунилаар чадлаа барсны хэрэг бидэнд юу вэ? Босоцгоо та минь, ойд орцгооё, нэвтэлж гарцгаая нэг эцэстэй л байх ёстой шүү дээ, эцэсгүй юм энэ дэлхий дээр байхгүй! Явцгаая та минь! За хөдөлье!.. гэжээ.

	— Түүний өөдөөс цөм харвал, нүдэнд нь хүч чадал, цог заль гялалзан, бүгдээс илүү мэт байхад, 

	— Чи биднийг удирд аа! гэж хэлжээ.

	«Тэгэхэд Данко тэднийг удирдлаа...»

	 

	Эмгэн дуугүй болон, багларан харанхуйлж байгаа талын зүг ширтэв. Данкогийн дүрэлзмэл зүрхний оч, алсад гялалзан, агшин зуур цэцэглэх агаарын цэнхэр цэцэг шиг санагдав.

	 

	Данко тэднийг удирдан, бүгдээр түүнд итгэж нэг зэрэг хөдөллөө. Хэцүү зам гэгч энэ байжээ. Харанхуй, алхам бүрд намаг шунахай ялзармал амаа ангайн, хүнийг залгиж, том моднууд давшгүй хэрэм болон замыг хааж, салаа мөчир нь ширэлдэн зууралдаж, үндэс нь могой мэт гулдайлцан, тэд хүмүүс алхах бүрдээ, хөлс, цусаа гаргаж байв. Удаан цаг явжээ... Ой улам шигүүсэж, хүч тамир улам барагдаад ирэхэд, цухалдан шивэр авир ярьж, хашир үзээгүй Данко хаашаа ч юм бэ дэмий авч явна гэж хэлэлцжээ. Гэвч өнөөх эр түрүүнд нь золбоотой сэргэлэн явав.

	Гэтэл, нэг өдөр ойн дээрээс аянга ниргэн мод бут сүрдмээр дүнгэнэн шагшихад, ой дотор, түүний төрсөн цагаас эхлэн үзэгдсэн бүх шөнө цөм цуглаж иржээ гэмээр хав харанхуй болов. Цахилгаан цахилан нижигнэхэд, жижигхэн хүмүүс, том модны ёроолоор явцгаан аварга том моднууд ганхан, хүнгэнэн, хяхтнан ууртай дуу эгшиглэж ой дээгүүр харвах цахилгаан хоромхон зуур хүйтэн хөх галаар гэрэлтүүлмэгц хүмүүсийг сочоон, үзэгдсэнтэйгээ адилхан хурдан алга болж байхад, цахилгааны хүйтэн гэрэл туссан моднууд амилан харанхуйн хүлгээс зайлж яваа хүмүүсийг тойрон ороож шигүүн дор болгон салаавчилсан урт мухир, тахир гараараа тэднийг зогсоох гэж оролдон байх шиг, явагчдын зүг салаа мөчрийн харанхуй дотроос нэгэн зүйлийн аймшигтай бараан юм, өнгийн ширтэж байлаа. Ийм хатуу бэрх замд хүмүүс ядарч зүдрэн, зориг моховч, чадал мөхсөө илчлэн хүлээхээс ичихдээ, өмнөө яваа Данко руу уурсан, хорсон давшилж тэднийг хөтөлж жолоодож эс чадав гэж зэмлэн муушааж гэнэ шүү!

	Эцэж, хорссон өнөөх хүмүүс, ойн ялж бахадсан шуугиан, сүүтгэнэх харанхуйн дунд зогсон Данког буруушааж занган, 

	— Чи бол хор хөнөөлтэй өчүүхэн муу амьтан, бидэнд юу ч биш! Биднийг чи удирдан явж эцээж зүдрээсэн, энэ учраас бид чамайг ална! гэлцлээ.

	— Та нар намайг «удирд» гэсэн. Би тэгэхэд нь удирдаж явсан! гэж Данко тэдний өөдөөс хэнхдэгээ яран зогсож, над удирдан явах зүрх зориг бий, тэр учраас би та нарыг удирдан явсан юм! Харин та нар яасан бэ? Та нар өөрсдөдөө тус хийхийн төлөө юу үйлдсэн бэ? Та нар зөвхөн явж уртын замд хүч чадлаа гамнаж чадсангүй! Та нар бол зөвхөн хэсэг сүрэг хонь шиг л явж байсан, явж л байсан! гэж хэлсэн энэ үг нь тэдний уурыг улам хүргэн, “Ал! Ал!” гэж бархиралдав.

	Гэтэл ой ширэнгэ тэдний хашхирах дууг дуурайн цахилгаан цахилан харанхуйг тас татан салбачиж байв. Данко төлөөний хөдөлмөрт зүтгэсэн тэдний байдлыг харвал, зэрлэг араатан шиг, олон хүмүүс тойрон зогсовч баярлан талархсан царай үгүй, энэрэн хайрлах янзгүй байхад дотор нь дургүйцэх бодол төрөвч, хүмүүсийг өрөвдөх сэтгэл нь дийлэв. Данко хүнийг энхрийлэн хайрладаг учир, өөрийг нь үгүй бол, тэд мөхөж сөнөнө гэж бодоход зүрхэн дотор тэднийг авран, хөнгөн амар замд гаргаж өгөх хүсэл өрөвссөн нүдэнд нь өнөөх хүчит галын туяа гялалзлаа... Гэтэл тэд түүнийг хараад, уур хилэн нь бадарч, нүд нь тийм хурц гялтганав гэж бодохдоо, дайран орж ирэхийг хүлээн чоно мэт чих нүдээ сортойлгож, түүнийг барин авч алахын тулд нягтран бүсэлж ирэв. Данко тэгэхэд нь тэдний бодлыг хэдий нь ухамсарлаж мөн бодол нь цээж бие дотор эмгэнэл гунигийг төрүүлсэн учир, зүрх нь улам хурц ноцжээ.

	Гэтэл ой ширэнгэ сүрдмээр сүрхий дуугаар дуулан аянга ниргэж бороо асгарсаар билээ...

	— Хүний төлөө би юу хийх вэ? гэж Данко аянгын дуунаас чанга хашхирчээ.

	Тэгмэгц гэнэт гараараа цээжээ уран тастаж зүрхээ гаргаж ирээд, толгой дээрээ өндөр өргөв.

	Тэр зүрх нь нар шиг хурц гэрэл бадран, нарнаас ч хурц гялалзахад бүх ой мод, хүнийг энхрийлэн хайрлах агуу их сэтгэлийн гэгээнд гэрэлтэн түүний гэрлээс харанхуйд тархан бутарч ойн гүнд нэвтрэн, намгийн илжирхий аман ан руу чичрэн унахад өнөөх хүмүүс гайхан чулуу мэт болон зогсоцгоон байтал, 

	— Явцгаая! гэж Данко хашхиран урагш ухасхийн өөрийн байранд орохдоо, дүрэлзэн байгаа зүрхээ өндөр өргөн, хүмүүсийн замыг гэрэлтүүлэв.

	Өнөөдүүл хойноос нь зүрх догдлон ухасхийхэд ой дахин шуугьж гайхан оройгоо саживч, гүйлдэх хүмүүсийн хөлийн түржигнэх чимээнд шуугиан нь дарагджээ. Бүгдээр дүрэлзэх зүрхний гайхамшигт үзэгдэлд татагдан, зоригтой хурдан гүйцгээх болоод одоо үхэвч, гомдол нулимсгүй үхэх болжээ. Данко түрүүнд нь явсаар зүрх нь гэрэл бадран бадарсаар байв!

	Тэгтэл гэнэт ой, өмнө нь зай тавьж, ард нь нягт шигүүн, хэлгий дуугүй хоцроход, Данко болон өнөөх хүмүүс цөм нарны гэрэл, бороонд угаагдсан цэвэр агаарын сайхан далайд сэвхийтэл шумбан оров. Ард нь, ой дотор аянга ниргэж байсан. Гэтэл энд нарны гэрэл цацран, уудам тал санаа алдаж, хурын алмас дусалд нуга гялалзан, голын ус алт шиг яралзлаа. Үдшийн цаг байсан учир, шингэх нарны туяанд голын ус, Данкогийн уран тастсан цээж бие дотроос ундран бургилсан халуун цус шиг ув улаан харагдав.

	Бахтай зоригт эр Данкогийн харц, уудам талд тусаж баяртай харц нь чөлөөтэй дэлхийд тусаж, бахдан инээгээд, төдий хөсөр унан үхэв.

	Гэтэл өнөөх хүмүүс баярлалдан урам орж түүний үхсэнийг мэдсэнгүй, Данкогийн хүүрийн дэргэд зоригт зүрх нь гэрэл бадарсаар байхыг харсангүй. Ганцхан нэгэн болгоомжит хүн түүнийг ажиглаад ямар нэг юмнаас айн, тэр омогт зүрхэн дээр гишгэж орхижээ... Тэгэхтэй хамт өнөө зүрх оч болон бутарч, унтарсан байжээ...»

	Тал газар үерийн өмнө харагддаг, цэнхэр очнууд түүнээс гарсан юм!» 

	 

	Ингэж эмгэн сая энэ сайхан үлгэрээ хэлж дуусахад хээр тал хүний төлөө зүрхээ шатааж үхэхдээ, хариуд нь юу ч эс эрсэн зоригт эр Данкогийн хүчинд ялагдсан мэт, эмээмээр чив чимээгүй болов. Хөгшний үүрэглэж байхыг би хараад, санаанд нь хэчнээн олон үлгэр дурсгал бий бол? гэж бодлоо. Тэгээд Данкогийн дүрэлзсэн агуу зүрх, өдий чинээ сайхан, чадмаг үлгэр домгийг зохион бүтээсэн хүний фантазыг бодлоо.

	Салхи сэрхийн үлээж, улам бэх унтаж байгаа Изергилийн хатангир хэнхдэгийг ноорхой хувцасны дороос ярж гаргахад, би хөгшин биеийг нь хучиж өгөөд, өөрөө дэргэдүүр нь газраар хэвтлээ. Хээр талд нам гүм, харанхуй, огторгуйд үүл алгуур, уйтгартай нүүсээр тэнгисийн цолгин гунигтай хүнгэнэн шуугьсаар байв. 

	 

	1895

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 фантаз - зохион бодох сэтгэл.




	[←2]
	 контральд - эмэгтэй хүний хамгийн бүдүүн дуу




	[←3]
	 Гарем гэж лалын мөргөлтний эхнэр, хүүхдийн суух орон байшин.




	[←4]
	 Пан гэж Польшийн тайж




	[←5]
	 Мадьяр -Унгар




	[←6]
	 шляхтич - Польшийн язгууртан.

